
ⴳ ⵓⵙⵉⵏⴰⴳ 

ⴽⵓ ⴰⵙⵙ ⵏ 5 ⴽⵟⵓⴱⵕ, ⴷⴰ ⵉⵜⵜⵉⵍⵉ ⵓⵙⵙⵎⵖⵔ ⵙ ⵉⵙⵍⵎⴰⴷⵏ ⵅⴼ ⵜⵡⵓⵔⵉⵡⵉⵏ ⴷ 
ⵜⵓⴳⴳⴰⵙ ⵜⵜⴳⴳⴰⵏ ⴰⴼⴰⴷ ⴰⴷ ⴰⵎⵓⵏ ⴳ ⵜⵓⵚⴽⴰ ⵏ ⵡⴰⵎⵓⵏⵏ ⵏ ⵜⵓⵙⵙⵏⴰ ⴷ ⵜⵎⴰⵙⵙⴰⵏⵜ. ⵉⵇⵇⵏ 
ⵓⵙⵎⵖⵔ ⴰⴷ ⵙ ⵓⵙⵖⵍⴼ ⵏ ⵍⵢⵓⵏⵉⵙⴽⵓ ⴷ ⵜⵎⴰⴷⴷⴰⵙⵜ ⵜⴰⵎⴰⴹⵍⴰⵏⵜ ⵏ ⵜⵡⵓⵔⵉ, ⵅⴼ 
ⵡⴰⴷⴷⴰⴷ ⵏ ⵉⵙⵍⵎⴰⴷⵏ. ⴰⵙⵖⵍⴼ ⴰⴷ, ⵉⵙⴱⴷⴷⴰ ⵉⵣⵔⴼⴰⵏ ⴷ ⵜⵎⴰⵙⴰⵢⵉⵏ ⵏ ⵉⵙⵍⵎⴰⴷⵏ ⴰⵎⵓⵅ 
ⴷ ⵢⵓⵙⴰ ⴳ ⵜⵉⵏⴰⵡⵜ ⵉⵏⴳⵔ ⵜⵏⴱⴰⴹⵉⵏ ⵅⴼ ⵓⵙⴳⵎⵉ ⴳ ⴱⴰⵔⵉⵣ ⴰⵙⵙ ⵏ ⵙⵎⵎⵓⵙ ⴽⵟⵓⴱⵕ 
1966.

ⵉⴳⴰ ⵓⴼⴳⴰⵏ ⵜⴰⵔⵙⵍⵜ ⵜⴰⵅⴰⵜⴰⵔⵜ ⵅⴼ ⵜⴱⴷⴷ ⵜⴳⵎⵉ ⵏ ⵡⴰⵎⵓⵏ. ⵙ ⵎⴰⵏⴰⵢⴰ, ⵉⵇⵇⴰⵏ ⴷ 
ⴰⴷ ⴰⵙ ⵉⵜⵜⵡⴰⴼⴽⴰ ⵢⴰⵏ ⵓⵙⴳⵎⵉ ⵉⵕⵡⴰⵏ ⵏⵏⴰ ⵔⴰⴷ ⵢⴰⵡⵙ ⴳ ⵜⴳⵎⵉ ⵜⴰⵙⵓⵍⴰⵏⵜ ⵏ ⵡⴰⵎⵓⵏⵏ, 
ⵎⴽⵍⵍⵉ ⴷ ⵢⵓⵛⴽⴰⵏ ⴳ ⵉⵡⵜⵜⴰⵙⵏ ⵏ ⵜⴳⵎⵉ ⵜⴰⵙⵓⵍⴰⵏⵜ 2015-2030, ⵍⵍⵉ ⵜⴻⵜⵜⵔ 
ⵜⴳⵔⴰⵡⵜ ⵜⴰⴳⵔⴰⵖⵍⴰⵏⵜ. 

ⴰⴼⴰⴷ ⴰⴷ ⵏⴰⵡⴹ ⵉⵡⵜⵜⴰⵙⵏ ⴰⴷ, ⵉⵇⵇⴰⵏ ⴷ ⴰⴷ ⵜⵜⵡⴰⴼⴽⴰⵏ ⵉ ⵉⵙⵍⵎⴰⴷⵏ ⴷ ⵜⵙⵍⵎⴰⴷⵉⵏ 
ⵉⵎⴰⵙⵙⵏ ⵍⵍⵉ ⵔⴰⴷ ⴰⵙⵏ ⵢⴰⵡⵙ ⴰⴷ ⴳⴳⵏ ⵜⴰⵡⵓⵔⵉ ⵏⵏⵙⵏ ⵙ ⵜⴱⵔⵉⴷⵜ ⴷ ⵢⵓⵙⴰⵏ. ⴰⵢⴰ 
ⵉⴱⴷⴷⴰ ⵅⴼ ⵓⵙⵎⵓⵜⵜⴳ ⵏⵏⵙⵏ ⴷ ⵓⵙⴼⴰⵍⴽⵉ ⵏ ⵡⴰⴷⴷⴰⴷ ⵏ ⵜⵡⵓⵔⵉ ⵏⵏⵙⵏ. ⴰⵎⵎ ⴷ ⵢⵓⵙⴰ ⴳ 
ⵉⵙⵖⵍⴰⴼ ⵏ ⵜⵇⵉⵛⵛⵉⵜ ⵜⴰⵎⴰⴹⵍⴰⵏⵜ ⵏ ⵓⵙⴳⵎⵉ ⵉⵜⵜⵓⴳⴰⵏ ⴳ ⵓⵚⵍⵓ ⴳ ⵓⵙⴳⴳⵯⴰⵙ ⵏ 2015.  

ⵉⵇⵇⴰⵏ ⴷ ⵜⵉⵏⴱⴰⴹⵉⵏ ⴰⴷ ⵙⵔⵙⵏⵜ ⵜⵉⵙⵜⵔⴰⵜⵉⵊⵉⵜⵉⵏ, ⵙⴱⴷⴷⵏⵜ ⵜⵉⵎⴰⵎⴽⵉⵏ ⴰⴼⴰⴷ 
ⴰⴷ ⴰⵡⴹⵏ ⵉⵙⵍⵎⴰⴷⵏ ⵉⵣⵔⴼⴰⵏ ⵏⵏⵙⵏ. ⵎⴽⵍⵍⵉ ⴷ ⵉⵇⵇⴰⵏ ⴰⴷ ⵜⵏ ⵙⵙⵎⵖⵔⵏ, ⵙⵙⴼⵔⴽⵏ ⵜⵏ ⵙ 
ⵜⵖⵍⵉⴼⵜ ⴳ ⵢⵉⵎⴰⵍ. 

ⵃⵎⴰ ⴰⴷ ⵢⴰⵡⵙ ⵓⵙⵉⵏⴰⴳ ⴰⴳⵍⴷⴰⵏ ⵏ ⵜⵓⵙⵙⵏⴰ ⵜⴰⵎⴰⵣⵉⵖⵜ ⴳ ⵜⵙⵉⵍⴰⵡⵜ ⵏ ⵉⵡⵜⵜⴰⵙⵏ 
ⴰⴷ, ⵔⴰⴷ ⵉⵙⵙⵎⵖⵔ ⵙ ⵜⵙⵍⵎⴰⴷⵉⵏ ⴷ ⵉⵙⵍⵎⴷⵏ ⴷ ⵜⵎⵔⵙⴰⵍ ⵏⵏⴰ ⵉⴼⴽⴰⵏ ⵜⴰⵢⴰⴼⵓⵜ ⴳ 
ⵢⵉⴳⵔ ⵏ ⵓⵙⵍⵎⴷ ⴷ ⵓⵍⵎⵎⵓⴷ ⵏ ⵜⵓⵜⵍⴰⵢⵜ ⵜⵎⴰⵣⵉⵖⵜ.  

ⵙ ⵓⵣⵎⵣⵣⵓ ⴰⴷ, ⵔⴰⴷ ⵉⵙⵏⵎⴰⵍⴰ ⵓⵙⵉⵏⴰⴳ ⵢⴰⵜ ⵜⵙⵇⵇⴰⵢⵎⵓⵜ ⵅⴼ ⵜⵖⴰⵔⴰⵙⵉⵏ ⵏ  
ⵓⵙⴼⴰⵍⴽⵉ ⵏ ⵓⵙⵍⵎⴷ ⵏ ⵜⵎⴰⵣⵉⵖⵜ, ⵔⴰⴷ ⵢⵉⵍⵉ ⴰⵡⴷ ⵢⴰⵏ ⵓⵙⴼⵙⵔ ⵏ ⵉⵎⴰⵙⵙⵏ 
ⵉⴱⵉⴷⴰⴳⵓⵊⵉⵏ ⵙ ⵜⴼⵉⵏⴰⵖ. 


